
O‘ZBEKISTONDA YASHIL IQTISODIYOTGA 
SARMOYA KIRITISHNING HOZIRGI HOLATI VA 
ISTIQBOLLARI: BARQAROR RIVOJLANISH SARI
Malikov Nu’monjon Kamalovich
Jahon iqtisodiyoti va diplomatiya universiteti o‘qituvchisi

Annotatsiya: Ushbu maqolada O‘zbekistonda yashil iqtisodiyotga sarmoya kiritishning hozirgi holati tahlil qilinadi, mavjud 
imkoniyatlar va muammolar ko‘rib chiqiladi, shuningdek, ushbu sektorning kelajakdagi rivojlanish istiqbollari haqida so‘z 
yuritiladi.

Kalit soʻzlar: “yashil” iqtisodiyot, yashil o‘sish, barqaror rivojlanish, moliyalashtirish instrumentlari, “yashil” moliyalashtirish.
Abstract: This article analyzes the current situation of investing in the green economy in Uzbekistan, considers existing 
opportunities and problems, and also discusses the future development prospects of this sector.

Key words: green economy, green growth, sustainable development, financing instruments, “green” financing.
Аннотация: В данной статье анализируется современное состояние инвестирования в зеленую экономику в Узбе-
кистане, рассматриваются существующие возможности и проблемы, а также обсуждаются перспективы дальней-
шего развития этого сектора.

Ключевые слова: зеленая экономика, зеленый рост, устойчивое развитие, инструменты финансирования, 
“зеленое” финансирование.

K I R I S H
Zamonaviy dunyo iqlim o‘zgarishi, tabiiy resurslarning kamayishi, ijtimoiy tengsizlikning kuchayishi va 

biologik xilma-xillikning yo‘qolishi bilan bog‘liq jiddiy muammolarga duch kelmoqda. Shu munosabat bilan 
so‘nggi o‘n yilliklarda iqtisodiy o‘sish, ijtimoiy adolat va ekologik barqarorlikning uyg‘unligini va’da qiladigan 
yashil iqtisodiyot konsepsiyasi tobora dolzarb bo‘lib bormoqda.

Mazkur maqoladan maqsad yashil iqtisodiyotga o‘tishni rejalashtirilgan O‘zbekistonning bu boradagi islo-
hotlar samaradorligini aniqlash hamda soha rivoji istiqbollari tahlil qilishdir. 

M A V Z U G A  O I D  A D A B I Y O T L A R  S H A R H I
Global iqlim o‘zgarishi va barqaror rivojlanishga bo‘lgan ehtiyoj ortib borayotgan bir sharoitda yashil iqtisodi-

yotga sarmoya kiritish muhim ahamiyat kasb etadi. Hukumatlar va xalqaro tashkilotlar bunday investitsiyalarni 
rag‘batlantirish siyosatini faol ishlab chiqmoqda va amalga oshirmoqda. Mamlakatimizda mazkur yo‘na lishda 
Raximov (2023), Zarekeyev A. (2024), Saidmamatov O (2014), Muhammadiyeva M. (2024) va bir qancha 
olimlar ish olib bormoqda. Yashil iqtisodiyot va barqaror rivojlanishni qo‘llab-quvvatlovchi iqtisodiyotga o‘tish 
zarurligi haqida BMT atrof-muhit dasturi (2011), Stern (2006); toza energiya, barqaror qishloq xo‘jaligi va trans-
portga investitsiyalarni rag‘batlantirish masalasida Xitoy taraqqiyot banki (2020), AQSh Energetika vazirligi 
(2021); yashil iqtisodiyotga investitsiyalarni rag‘batlantirish siyosati to‘g‘risida “Green Finance: An Overview” 
UNEP (2018), “Investing in a Sustainable Future: A Guide for Financial Institutions” Jahon banki (2019) kabi 
asarlarda so‘z yuritilgan. Biroq yuqorida qayd etgan mualliflar tomonidan O‘zbekistonda yashil iqtisodiyotni 
moliyalashtirishning  so‘nggi tendensiyalari tahlil qilinmagan.

T A D Q I Q O T  M E T O D O L O G I YA S I
Maqolada “Yashil” iqtisodiyotga oid nazariy mushohada, tizimli yondashuv, kuzatish, umumlashtirish va 

tahlil kabi usullar samarali qo‘llanildi, shuningdek, “yashil” iqtisodiyot sohasida mavjud muammolar, bu borada 
amalga oshirilishi kerak bo‘lgan vazifalari borasida xulosa va takliflar shakllantirilgan.

T A H L I L  V A  N A T I J A L A R
So‘nggi yillarda O‘zbekistonda yashil iqtisodiyotni rivojlantirish bo‘yicha qator chora-tadbirlar amalga 

oshirildi. Barqaror rivojlanish, jumladan, yashil moliyalashtirish sohasidagi asosiy yo‘nalish va ustuvorliklarni 

belgilab beruvchi “Yashil iqtisodiyotga” o‘tish bo‘yicha Milliy strategiya1 (2019–2030) qabul qilindi. Yashil inves-
titsiyalarni rag‘batlantirishga qaratilgan qonunchilikka o‘zgartirishlar kiritildi, masalan, ekologik toza texnologi-
yalarga sarmoya kirituvchi kompaniyalar uchun soliq imtiyozlari joriy etildi.

Shuningdek, 2022–2026-yillarga mo‘ljallangan Yangi O‘zbekistonning Taraqqiyot strategiyasida2 “yashil” 
iqtisodiyotga o‘tish strategiyasi doirasida “yashil” va inklyuziv iqtisodiy o‘sishni ta’minlash borasida amalga 
oshirilayotgan chora-tadbirlar samaradorligini oshirish, qayta tiklanuvchi energiya manbalaridan foydalanish 
hamda iqtisodiyotning barcha tarmoqlarida resurslarni tejashni yanada kengaytirish vazifalari, “O‘zbekiston 
– 2030” strategiyasi3 51-maqsadida “Yashil iqtisodiyot”ga o‘tish, uning asosi bo‘lgan qayta tiklanuvchi energi-
yadan foydalanish ko‘rsatkichlarini keskin oshirish masalalari belgilab olindi.

Yashil iqtisodiyot bo‘yicha Milliy komissiya, shuningdek, yashil moliyalashtirishni rivojlantirish uchun mas’ul 
bo‘lgan bir qator boshqa davlat organlari tuzildi. O‘zbekiston Jahon banki, Osiyo taraqqiyot banki, Yevropa 
tiklanish va taraqqiyot banki kabi xalqaro moliya tashkilotlari (XMT) bilan faol hamkorlik qilib, ekologik toza 
loyihalarga sarmoya jalb qilmoqda.

O‘zbekiston yashil iqtisodiyotni rivojlantirish uchun salmoqli salohiyatga ega. Tahlillar shuni ko‘rsatadiki, 
O‘zbekistonda quyosh va shamol energiyasining salohiyati elektr energiyasiga bo‘lgan hozirgi talabdan 10-12 
baravar yuqoridir.

2024-yil yanvar oyi holatiga ko‘ra, sohaga 2,1 milliard dollar to‘g‘ridan to‘g‘ri xorijiy investitsiyalar jalb 
qilin gan, yana 13 milliard dollarlik loyihalar amalga oshirilmoqda. Deyarli barcha hududlarda zamonaviy quyosh 
va shamol elektr stansiyalari qurilmoqda4.

Xususan, Buxoro, Jizzax, Qashqadaryo, Navoiy, Samarqand va Surxondaryoda umumiy quvvati 1,6 giga-
vatt bo‘lgan 9 ta yirik quyosh va shamol elektr stansiyalari ishga tushirildi. Andijon, Samarqand, Surxondaryo 
va Toshkent viloyatlarida umumiy quvvati 183 megavatt bo‘lgan 6 ta yirik va kichik gidroelektr stansiyalari ishga 
tushirildi.

Shuningdek, ijtimoiy soha obyektlari, korxona va tashkilotlar, tadbirkorlarga qarashli binolar, turarjoy bino-
lariga umumiy quvvati 457 megavatt bo‘lgan quyosh batareyalari o‘rnatildi. Ushbu maqsadlar uchun banklar 
tomonidan qariyb 2 trillion so‘m mablag‘ ajratildi.

Natijada qo‘shimcha 5 milliard kilovatt-soat ekologik toza elektr energiyasi ishlab chiqarish, 1,5 milliard kub 
metr gazni tejash imkoniyati yaratildi.

Sohada yo‘lga qo‘yilgan keng ko‘lamli ishlar mahalliy korxonalar tomonidan transformatorlar, turli turdagi 
kabellar, issiqlik kollektorlari, quyosh batareyalari, izolyatorlar, metall konstruksiyalar va boshqa mahsulotlar 
ishlab chiqarish hajmini oshirishga ham sezilarli hissa qo‘shdi.

Bir so‘z bilan aytganda, “yashil” energiya iqtisodiyotimizning harakatlantiruvchi kuchlaridan biriga va chi-
nakam milliy harakatga aylanib bormoqda.

2024-yilda “yashil energiya” ishlab chiqarish hajmi 13 milliard kilovatt-soatga yetadi va uning mamlakat 
umumiy energetika balansidagi ulushi 15 foizni tashkil etadi. Bunday qisqa davr uchun bu, albatta, juda ta’sirli 
ko‘rsatkich sanaladi.

O‘zbekistonda yashil moliyalashtirishni rivojlantirish istiqbollari
Qiyinchiliklarga qaramay, O‘zbekistonda yashil moliyalashtirish katta istiqbolga egadir. Moliyaviy vosi-

talarni ishlab chiqish, xususan, yashil obligatsiyalar kabi yangi moliyaviy vositalarni ishlab chiqish ekologik toza 
loyihalarga ko‘proq sarmoya jalb etishi kutilmoqda.

Iqlim o‘zgarishi va barqaror rivojlanishga e’tibor kuchayishi bilan yashil loyihalar va shuning uchun yashil 
moliyalashtirishga bo‘lgan talab oshadi.

Aholi va iqtisodiyot tarmoqlarining ehtiyojlaridan kelib chiqib, kelgusi uch yil ichida 2025-yildan boshlab 
umumiy quvvati 8 gigavatt bo‘lgan 28 ta yirik quyosh va shamol elektr stansiyalari foydalanishga topshiriladi. 
944 kilometr uzunlikdagi yuqori voltli elektr tarmoqlari va 6 ta yirik nimstansiya quriladi, 2,2 gigavatt quvvatga 
ega 18 ta energiya saqlash tizimi o‘rnatiladi. Energetika tizimining barqarorligini taʼminlash uchun tarmoqlarni 
qurish va zarur materiallarni hozirdanoq ishlab chiqarishni boshlash zarurligi taʼkidlandi.

2024-yilda umumiy quvvati 2,6 gigavatt bo‘lgan 14 ta stansiyani ishga tushirish, ularni tarmoqqa ulash 
uchun 5 ta nimstansiya quvvatini kengaytirish, 500 kilometr uzunlikdagi yuqori kuchlanishli elektr tarmoqlarini 
qurish rejalashtirilgan.

1 O‘zbekiston Respublikasi Prezidentining  04.10.2019 yildagi “2019 – 2030-yillar davrida O‘zbekiston Respublikasining “yashil” 
iqtisodiyotga o‘tish strategiyasini tasdiqlash to‘g‘risida”gi PQ-4477-son Qarori. https://lex.uz/docs/-4539502 

2 O‘zbekiston Respublikasi Prezidentining 28.01.2022 yildagi “2022 – 2026-yillarga mo‘ljallangan Yangi O‘zbekistonning taraqqiyot 
strategiyasi to‘g‘risida”gi PF-60-son Farmoni. https://lex.uz/uz/docs/-5841063 

3 O‘zbekiston Respublikasi Prezidentining 11.09.2023 yildagi “O‘zbekiston - 2030” strategiyasi to‘g‘risida”gi PF-158-son  Farmoni. 
https://lex.uz/ru/docs/-6600413

4 “Яшил” энергетика ҳам иқтисодиёт драйверларидан бирига, ҳам чинакам умуммиллий ҳаракатга айланмоқда. 28.02.2024 
https://president.uz/ru/lists/view/7055 

Umuman olganda, 2024-yilda yangi quvvatlar hisobiga kamida 85 milliard kilovatt-soat elektr energiyasi 
ishlab chiqarish, shundan 6 milliard kilovatt-soat elektr energiyasi quyosh va shamol stansiyalari hisobidan 
ishlab chiqarish rejalashtirilgan.

Aholining bunga qiziqishini oshirish maqsadida mamlakatimizda “Quyosh uyi” dasturi ishlab chiqilgan. 
Ushbu dasturga ko‘ra, quyosh batareyalarini o‘rnatgan aholiga har kilovatt elektr energiyasi uchun 1 ming 
so‘mdan to‘lanadi. Ayni paytda 11 mingga yaqin xonadon sohibasi ushbu imkoniyatdan samarali foydalan-
moqda.

Bu ishlarni kengaytirish uchun jozibadorlikni yanada oshirish va quyosh panellaridan foydalanuvchilarni 
qo‘llab-quvvatlashni davom ettirish zarur. Ushbu maqsadlar uchun qoʻshimcha 50 million dollarlik resurslar 
ajratish va yana 100 million dollarlik xorijiy sarmoyani jalb etish masalasi koʻrib chiqilmoqda.

Quyosh energiyasidan foydalanish sohasida tadbirkorlar uchun ham qo‘shimcha imtiyozlar yaratiladi. Xu-
susan, quyosh batareyalari, invertorlar va akkumulyatorlarni import qilish bo‘yicha bojxona imtiyozlari yana 
besh yilga uzaytiriladi.

Bu sohaning rivojlanishi turdosh tarmoqlarga ham ijobiy ta’sir ko‘rsatmoqda. Xususan, yirik quyosh va 
shamol stansiyalarini yaratish, ularni tarmoqqa ulash, texnik xizmat ko‘rsatish va ta’mirlash mamlakatimiz kor-
xonalari uchun kamida 1 milliard dollarlik bozorni ochib beradi.

Shu bilan birga, O‘zbekistonda yashil iqtisodiyotga o‘tish dasturini amalga oshirishdagi asosiy kamchiliklar 
sifatida quyidagilarni qayd qilish lozim:

1. Integratsiyalashgan yondashuvning yo‘qligi. Turli tarmoqlar o‘rtasidagi o‘zaro bog‘liqliklarga yetarlicha 
e’tibor berilmayapti. Ekologiya masalalari ko‘pincha alohida holda, ularning iqtisodiyotning boshqa tarmoqlariga 
ta’sirini hisobga olmasdan ko‘rib chiqiladi.

2. Monitoring va baholash tizimiing yetarli darajada emasligi: yashil iqtisodiyotga o‘tish choralarining ta’siri 
haqida ma’lumotlarning yetishmasligi vazifalarni optimallashtirishni qiyinlashtiradi.

3. Toza texnologiyalarga investitsiyalar yetishmasligi. Moliyalashtirish, asosan, yashil iqtisodiyotga o‘tishga 
emas, balki an’anaviy tarmoqlarga yo‘naltiriladi. 

4. Inson resurslarining yetishmasligi. Yashil iqtisodiyot, barqaror rivojlanish va atrof-muhitni boshqarish 
sohasida tajribaga ega mutaxassislar yetishmaydi. Yashil iqtisodiyot sohasida samarali kadrlar tayyorlash va 
malaka oshirish dasturlari yo‘lga qo‘yish lozim.

5. Jamoatchilikni yetarli darajada jalb etmaslik. Aholi o‘rtasida barqaror rivojlanish va yashil iqtisodiyot g‘o-
yalarini targ‘ib qilish biroz sust. Yashil iqtisodiyot dasturlarini ishlab chiqish va amalga oshirishda fuqarolarning 
ishtiroki nisbatan cheklangan.

X U L O S A  V A  T A K L I F L A R
Yashil moliyalashtirish O‘zbekistonda barqaror rivojlanish maqsadlariga erishishning asosiy omili hisobla-

nadi. Mamlakat ushbu sohani rivojlantirish uchun salmoqli salohiyatga ega, lekin ayni paytda muayyan muam-
molarga duch kelmoqda. Davlat tomonidan qo‘llab-quvvatlash, moliyaviy vositalarni ishlab chiqish, xabardor-
likni oshirish, institutsional infratuzilmani mustahkamlash va faol xalqaro hamkorlik yashil moliyalashtirishni 
muvaffaqiyatli amalga oshirish va yashil iqtisodiyotga o‘tishning asosiy omillaridir.

Yuqoridagilardan kelib chiqqan holda quyidagilar tavsiya etiladi: 
Moliyaviy vositalarni rivojlantirish: yashil loyihalarni moliyalashtirish imkoniyatlarini oshirish uchun yashil 

obligatsiyalar, fondlar va kreditlar kabi yangi moliyaviy vositalarni ishlab chiqish muhimdir.
Institutsional infratuzilmani mustahkamlash: yashil moliyalashtirishni tartibga solish va rivojlantirish uchun 

mas’ul bo‘lgan maxsus institut yoki tuzilmani yaratish kerak.
Jamoatchilik ishtirokini oshirish: aholi va korxonalar uchun yashil moliyalashtirish haqida xabardorlikni 

oshirish uchun ta’lim kompaniyalari va o‘quv dasturlari o‘tkazilishi kerak.
Xalqaro hamkorlikni mustahkamlash: yashil loyihalarni amalga oshirish uchun moliyaviy va texnik yordam 

bera oladigan xalqaro hamkorlar va investorlarni faol izlash zarur.
O‘zbekistonda yashil moliyalashtirish rivojlanishning dastlabki bosqichida, lekin barqaror iqtisodiy o‘sishni 

rag‘batlantirish va atrof-muhitni muhofaza qilish uchun salmoqli salohiyatga ega. O‘ylaymizki, institutsional 
infratuzilmani mustahkamlash, yangi moliyaviy vositalarni ishlab chiqish, xabardorlikni oshirish va xalqaro 
hamkorlikni mustahkamlash bo‘yicha zarur choralarni ko‘rish orqali O‘zbekiston Markaziy Osiyoda yashil moli-
yalashtirish bo‘yicha yetakchiga aylanadi.

